
— 100 —


O vegio e o neûvo mondo

Intanto aoa te cantan l’alleluia!







II
(1892)






L’é neûtte; a lûxe elettrica

A l’ha avèrto e parpelle,

E veggian sciù pe-a lattea

Stradda ciù vive e stelle

Pe a biccerata unanime

Che l’Immortalitae,

In te l’Olimpo, a dedica

A-o genio di mainae.

Tra un incanto vaghiscimo

De scioî, perle e diamanti

(Tûtti da ciù bell’aegua)

Aççeizi e scintillanti,

I convitae magnifici

Da gran solennitae

Stan parlando e di miäcoi

Compii dâ Civiltae.

Gh’è tûtta a lunga serie

Da bella Rinascensa:

Galileo, Michelangelo,

(Due arche de sapiensa)

L’Ariosto, o Tasso, o Sansio,

O Benvegnuo Cellin;

Lutê, Piola, Cartesio,

O fratte ghibellin,

Swartz, Edelin, Leon Decimo,

O Pallestrinn-a e o Vinci

(Ch’arvindo âtra parentexi

Ghe dae un baxo, perdinci!)

O Macciavello, o Doia,

O Pindaro italian,

Guttemberg, l’Amo, eccetera,

Chè o granfio ho za ne-a man.

